
Kolin finnast á 2-3 km svæði í 40-50 m háum sjávarbakka á Tjörnesi við Skjálfanda austanverðan.  Þangað eru um 12 km í Húsavík.  Útgrynni er þarna og lending ill, svo ekki komast þar að nema smábátar.

Undirlendi er nær því ekkert við sjóinn, en austur og norður af er nesið allt í líkri hæð og kamburinn 40-50 m yfir sjávarflöt.  Eru þar víðast þurrlend heiðalönd, er smáhækka í austur, upp á Tunguheiði, austast á Törnesi, en hún rís snarbrött að byggð Axarfjarðarmegin.  Á þessari heiði hafa á nokkrum stöðum fundist kolalög í giljum, eru þau kol mjög svipuð  þeim er í sjávarbakkanum finnast.  Bændur á nesinu hafa stundum tekið þarna kol á heiðinni og ekið heim til sín á ísum á vetrum.

Sjávarkamburinn, þar sem kolin eru unnin, er í landi jarðanna Ytri-Tungu og Hringvers.  Nú hefir landssjóður keypt námurétt í nyrðri hlutanum, Ytri-Tungunámu, en í syðri hlutanum, Hringversnámum, á Þorsteinn Jónsson kaupmaður á Seyðisfirði námuréttindi.  Á landamærum rennur á ein, Skeifá, er steypist í háum fossi, um 30 m niður af kambinum.

Kolalögin, sem aðallega hafa verið unnin eru 3, en 5 hafa þau fundist.  Eru bæði þau og lögin milli þeirra mismunandi þykk, eftir því hvar er í kambinum.  Þau liggja einnig mismunandi hátt, ýmist efst, um miðju, eða neðarlega, nálægt sjó.  Þau eru í lögum nálega láréttum, er hallar þó í heild til norðurs og vesturs, eru efst syðst, komast þar alveg upp að yfirborðinu, en nyrzt hverfa þau niður fyrir sjávarflöt.  Víða liggja þau þó óreglulega.  Á köflum virðast jarðlögin hafa byltst svo til, að í stað þess að liggja nálægt því lárétt, snarhallar þeim, eða rísa jafnvel á röð.  Á öðrum stöðum hafa lögin missigið þannig um lóðrétta línu, að fjarlægðin milli laga, sem áður voru í beinu áframhaldi hvert af öðru og þess vegna í sömu hæð, eru sumsstaðar margir metrar, jafnvel tugir metra.

Landssjóðsnáman.  Í landssjóðsnámunni unnu í sumar þegar flestir voru, um 70 manns að kolaupptekt, en alls voru í þjónustu landssjóðs hátt í 9. tug manna, þar með taldir smiðir og matreiðslukonur.  Skúr hafði verið slegið upp til bráðabirgða, var þar matreitt, en aðallega búið í tjöldum, í fjörunni og uppi á bakkanum.  Hús allstórt var í smíðum seinnihluta sumars, verður það notað til íbúðar í vetur.

Aðallega var unnið í tvennu lagi að kolaupptekt.  Vann annar flokkurinn að því að undirbúa námagöng og byrja á þeim.  Í hinum flokknum var aðaláherzlan lögð á að ná sem mestum kolum.  Var þá rutt ofan af kolunum á löngu svæði framan í bökkunum, en ekkert grafið inn.

Námugöngin.  Þar sem námugöngin eru gerð, liggja kolalögin neðalega í bakkanum.  Var þar skriðan mokuð burtu og grjót rifið frá, þar til fékkst lóðréttur hamraveggur á allstóru svæði, 15-20 m hár, en ofan hans tekur við skriða, eða klettanibbur.  Var þetta gert til þess að fá heillegt berg í kringum námumunnana.  Fram af göngunum hefir myndast allstór láréttur stallur, úr því er fram var rutt.

Rétt fyrir síðastliðin mánaðamót höfðu verið grafin þarna inn á við tvenn göng og byrjað á þeim þriðju.  Voru önnur göngin orðin um 30 m, en hin um 40 m á lengd.  Á breidd eru þau um 3 m, góðir tveir á hæð, en 3 m eru milli þeirra.  Dragsúgsgöng voru gerð milli þeirra innarlega og um 10 m löng hliðargöng út úr öðrum þeirra.

Þrjú kolalög eru tekin í göngunum.  Það efsta er uppi undir lofti, neðsta í gólfi.

1. kolalagið er aðeins 6-9 cm á þykkt, þá tekur við um 70 cm þykkt grjótlag, þá kemur

2. kolalagið 60-65 cm þykkt.  -  Skiptast þar alltaf á kola- og grjótrákir.  -  Nú tekur við um 55 cm dökklitað grjótlag og þá

3. kolalagið 18-20 cm á þykkt, þó oft með 1-2 grjótrákum, ½-2 cm á þykkt.  Niður að

4. kolalaginu eru þarna um 3 m.  Er það um 75 cm á þykkt og var nokkuð tekið af því um tíma, en hætt við það sökum þess hve seinlegt þótti að vinna kolin úr því, grjótrákirnar svo margar.

Nokkur önnur þykkt er á lögunum í hinum aðalstaðnum, þar sem unnið var, þar er 1. kolalagið víða 15 cm þykkt, næsta grjótlag 50 cm, 2. kolalagið 65-70 cm, með grjótrák í, þó öllu minni en á hinum staðnum, þá tekur við 2½-3 m þykkt grjótlag, og loks 3. kolalagið, 20-24 cm, vanalega með mjórri grjótrák í.  Fjórða kolalagsins var ekki leitað þarna.

Utan í bakkanum er ýmist nakin skriða eða grasi grónar brekkur.  Þar sem grasið liggur yfir skriðunni gætir áhrifa lofts og vatns lítið eða ekkert í kolunum, en þar sem skriðan er gróðurlaus eru kolin talsvert veðruð fremst, molna mjög og eru oft rauð af leir, en ekki nær þetta nema um 2½ m inn á við.
Í göngunum eru lögin, eins og framan í bökkunum, nokkuð breytileg og engin sérstök ástæða virðist vera til að ætla að kolin fari batnandi, frekar þegar innar dregur, þar eð fargið á þeim eykst ekki.

Í hverjum göngum vinna 2 menn.  Sprengja þeir ýmist með sprengiefni, eða höggva með hökum.  Þrír menn sjá um fráaksturinn, hafa sporbrautir verið lagðar inn í göngin, er vagnar ganga eftir, flytja þeir á víxl út grjót og kol.  Tveir menn taka á móti kolunum úr hverjum göngum og höggva úr þeim grjótrákirnar, með handöxum.

Þessir 7 menn náðu til jafnaðar upp 3 smálestum af kolum daglega, en vafalaust gæti þetta gengið enn betur með fullkomnari útbúnaði og áhöldum.

Í sumar hefir verið alls náð upp um 900-1.000 smálestum af kolum, hafði rúmur helmingur þess þegar verið fluttur burtu, laust fyrir síðustu mánaðamót.

Ráðgert var að grafa svo mörg göng, að í vetur geti unnið 50-60 manns, verður byggt yfir nokkurt svæði fram af göngunum, og verða kolin aðgreind þar inni.  Ókostur er það mikill við vinnu inni í göngunum, að alltaf lekur vatn úr loftinu og bleytir þá er inni vinna.  Ljós var þegar farið að nota í göngunum í sumar.

Undirrefti er enn lítið notað, aðeins settar stýfur undir á stöku stað þar sem lögin í loftinu voru farin að bunga niður svo holt virtist vera á bakvið.  Þessi lög eru víða sprungin og aðeins 20-30 cm á þykkt.

Surtarbrandur er sums staðar nokkur innan um kolalögin, liggur vanalega ofan á þeim eða undir, en þó stundum í sjálfu kolalaginu, t.d. í því fjórða.  Í leirlögunum milli sumra kolalaganna, er hann og tíður.

Efni kolanna.  Jurtaafsteypur sjást greinilega í kolunum, elfting, fergin, gras og stör; mikið sást t.d. af starafræi, sem og oft sést í mó.  Með öðrum orðum, kolin virðast ekki mynduð af neinum þeim gróðri, er þarf meiri hita, en nú er hér, heldur sýnist gróðurinn mjög svipaður þeim, er nú myndar mó, en það er aðeins þungi bergsins, eldfjallaöskunnar, sem breytt hefir þessum jurtaleifum í kol.  En hafi loftslagið verið svipað því sem það er nú, þegar jurtir þær uxu, sem kolin eru orðin til úr, þá er það sýnt, að stóru trén, sem surtarbrandurinn er myndaður úr, eru ekki vaxin hér, heldur eru þau aðflutt, eru rekaviður.  Enda eru þetta allt langir greinalausir stofnar, en þar sem greinar hafa verið eru nú ávalir stúfar.  Afsteypur af blöðum var þarna heldur hvergi að finna.

Landið hefir líklega legið lágt við sjó og sjór af og til gengið yfir það.  Ofan á efsta kolalaginu sást líka sums staðar sjávarmöl og sandur, og á einum stað fannst þar steindur trébútur, er allur hafði verið maðksmoginn, en nú sat bergkrystall í smugunum.  Í þunnu sandlagi ofan á 4. kolalaginu hafa og á stöku stað fundist skeljar.  Fjóra metra var grafið niður fyrir 4. kolalagið, en engin kol fundust á því svæði, en skeljasandur kom upp á bornum.

Aðeins á einum stað hefir 5. kolalagið sést í námulandinu, er það í gilinu er myndast hefir fram af Skeifárfossi, neðarlega í berginu.  Virðast kolin úr þessu lagi vera þau bestu, er þarna hafa fundist, en þau eru í örþunnum flögum og eru 25 m neðan við næsta kolalag, svo ógerningur er að vinna þau.

Tjörnesingar segja að við stórstraumsfjöru sjáist kolalag í sjávarbotni, skammt undan landi.  Ætla þeir það vera 6. kolalagið, en ekki hefir þetta verið rannsakað.

Gæði kolanna þekkja menn hér nú orðið, svo óþarfi er að fjölyrða um þau, en vert er að geta þess, að botnvörpungar nokkrir reyndu kolin í sumar.  Rán gat náð vel ½ ferð, enda hefir hún yfirhitunartæki.  Aðrir botnvörpungar, er hafa eldri vélaútbúnað, gátu haldið nokkurri ferð, en ekki kynt upp.

Jarðlögin sem bakkinn er myndaður úr, koma greinilegast í ljós, þar sem þau eru þverskorin í hömrunum við göngin.  Eru það allt nær lárétt lög, sem hlaðist hafa hvert ofan á annað.  Neðst sjást kolalögin sem áður er minnst á, næst tekur við margra metra þykkt móberg, allt í lögum, mismunandi hörðum og mismunandi þykkum, sum nokkrir cm, önnur margir metrar á þykkt.  Þá kemur um 2 m þykkt skeljalag, sýnilega gamall sjávarbotn, og loks lint móberg, margra metra þykkt, er nær upp á brún, en í þessu móbergi finnast steindar jurtir og tré, sem ekki geta lifað nema í heitara loftslagi en nú er hér.

